
Vendim nr.36, datë 29.01.2020
Kolegji i Gjykatës Kushtetuese të Republikës së Shqipërisë, i përbërë nga:

Vitore Tusha,

Anëtare e Gjykatës Kushtetuese

Fiona Papajorgji,
Anëtare   e      
“            “

Marsida Xhaferllari,
Anëtare   e       “            “

në datën 29.01.2020 mori në shqyrtim paraprak kërkesën me nr. 36 Akti, që i përket:

KËRKUES:
MUHAMET LAÇEJ
SUBJEKTE TË INTERESUARA:

ZYRA VENDORE E REGJISTRIMIT TË PASURIVE TË PALUAJTSHME SHKODËR (ZVRPP)

OBJEKTI:
Shfuqizimi si i papajtueshëm me Kushtetutën i vendimit nr.00-2014-4085 (557), datë 28.10.2014 të Kolegjit Administrativ të Gjykatës së Lartë.
BAZA LIGJORE:
Nenet 41 dhe 134/1/i të Kushtetutës së Republikës së Shqipërisë; neni 1 i protokollit shtesë së Konventës Evropiane për të Drejtat e Njeriut (KEDNj); nenet 27 dhe 31 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar.
Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,

V Ë R E N:
I

1. Gjykata e Rrethit Gjyqësor Shkodër, me vendimin nr. 874, datë 01.04.2010, ka vendosur: “Pranimin e kërkesëpadisë. Anulimin e aktit administrativ të titulluar “Kthim përgjigje”, me nr. 111, datë 29.12.2008, të palës së paditur ZRPP Shkodër. Detyrimin e palës së paditur ZRPP Shkodër të regjistrojë në regjistrat publikë të pronësisë në sistemin e ri të regjistrimit të drejtën e pronësisë mbi pasurinë e paluajtshme shtëpi banimi sipas planvendosjes dhe planrilevimit të pasurisë bashkëngjitur aktit të ekspertimit gjyqësor.”.
2. Gjykata e Apelit për Shkodër, me vendimin nr. 237, datë 23.05.2011, ka vendosur lënien në fuqi të vendimit nr. 874, datë 01.04.2010 të Gjykatës së Rrethit Gjyqësor Shkodër.
3. Kolegji Administrativ i Gjykatës së Lartë në dhomën e këshillimit, me vendimin nr. 00-2014-4085, datë 28.10.2014, ka vendosur: “Ndryshimin e vendimit nr. 874, datë 01.04.2010 të Gjykatës së Rrethit Gjyqësor Shkodër dhe të vendimit nr. 237, datë 23.05.2011 të Gjykatës së Apelit Shkodër dhe rrëzimin e padisë.”.
II

4. Kërkuesi i është drejtuar Gjykatës Kushtetuese për shfuqizimin e vendimit të Kolegjit Administrativ të Gjykatës së Lartë, me pretendimin se i janë cenuar e drejta e pronësisë dhe e drejta e procesit të rregullt ligjor, të garantuara nga nenet 41 dhe 42 të Kushtetutës, duke ngritur shkaqet e mëposhtme:

4.1.  Është cenuar e drejta e pronës private nga Gjykata e Lartë, ndonëse nuk ka qenë rasti për shpronësim apo për kufizim të pronës për interes publik.
4.2.  Është cenuar e drejta për t’u dëgjuar, pasi Gjykata e Lartë ka gjykuar themelin e çështjes pa praninë e palëve, duke mos u dhënë atyre mundësinë për t’u dëgjuar.

4.3.  Është cenuar standardi i arsyetimit të vendimit, pasi Gjykata e Lartë ka arsyetuar në lidhje me truallin, ndërsa kërkuesi ka pretenduar pronësinë mbi shtëpinë e banimit.
III

Vlerësimi i Kolegjit
A. Për legjitimimin e kërkuesit  


5. Kolegji vëren se, sipas neneve 131/1/f, 134/1/i dhe 134/2 të Kushtetutës, si dhe nenit 71 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar (ligji nr.8577/2000), çdo individ, person fizik ose juridik, subjekt i së drejtës private dhe publike, kur është palë në një proces ligjor ose kur është bartës i të drejtave dhe i lirive themelore të parashikuara nga Kushtetuta, mund të vërë në lëvizje Gjykatën Kushtetuese. Ankimi kushtetues individual, në çdo rast, duhet të plotësojë kriteret e nenit 71/a të ligjit nr. 8577/2000, që lidhen me shterimin e mjeteve juridike, afatin e paraqitjes së kërkesës, llojin e pasojave negative të pësuara, mundësinë për rivendosjen e të drejtës së shkelur dhe rregullimet e veçanta ligjore të shqyrtimit paraprak të kërkesës.

6. Kërkuesi legjitimohet ratione personae në lidhje me pretendimet e paraqitura në kërkesë, në kuptim të neneve 131/1/f dhe 134/1/i të Kushtetutës, pasi ka qenë palë në procesin gjyqësor të kundërshtuar. 

7. Në lidhje me legjitimimin ratione temporis, bazuar në nenin 71/a, pika 1, shkronja “b”, të ligjit nr.8577/2000, afati për paraqitjen e ankimit kushtetues individual është 4 muaj nga konstatimi i cenimit të së drejtës. 

8. Kolegji evidenton se nenet 142, pika 1 dhe 146, pika 2, të Kushtetutës parashikojnë detyrimin për arsyetimin e vendimeve gjyqësore dhe për shpalljen publikisht të tyre në çdo rast.

9. Nga aktet bashkëlidhur kërkesës rezulton se procesi gjyqësor i kundërshtuar ka përfunduar me vendimin nr. 00-2014-4085 (557), datë 28.10.2014 të Kolegjit Administrativ të Gjykatës së Lartë, kurse ankimi kushtetues individual është paraqitur në Gjykatën Kushtetuese në datën 25.11.2019, pra pas rreth 5 vjetësh. Kërkuesi ka pretenduar se për vendimin e Gjykatës së Lartë është vënë në dijeni në datën 05.11.2019 nga ana e sekretarisë së Gjykatës së Rrethit Gjyqësor Shkodër. Për të mbështetur këtë pretendim ai ka paraqitur një kopje të vendimit të Gjykatës së Rrethit Gjyqësor Shkodër (që pasqyron edhe vendimmarrjen e Gjykatës së Lartë), në krye të të cilit konstatohet shënimi i sekretarisë gjyqësore “05.11.2019”. 

10. Kolegji konstaton se rekursi në Gjykatën e Lartë është ushtruar nga subjekti i interesuar ZVRPP-ja Shkodër dhe se në bazë të ligjit nr. 49/2012 ai është shqyrtuar në dhomë këshillimi nga Kolegji Administrativ. Kërkuesi nuk ka ngritur asnjë pretendim në lidhje me mosmarrjen dijeni për rekursin kundër vendimit të gjykatës së apelit apo se nuk ka pasur dijeni për procesin e zhvilluar në Gjykatën e Lartë. Për më tepër, Kolegji konstaton se nga të dhënat e faqes zyrtare të Gjykatës së Lartë, lista e çështjeve administrative për shqyrtim në dhomë këshillimi të Kolegjit Administrativ të Gjykatës së Lartë të datës 28.10.2014, ku përfshihet edhe çështja objekt shqyrtimi, është shpallur nga administrata e asaj gjykate në datën 06.10.2014.  

11. Nga ana tjetër, Kolegji vlerëson se paraqitja e vendimit gjyqësor me shënimin e datës “05.11.2019” nuk provon datën e marrjes dijeni efektivisht prej kërkuesit, sepse një shënim i tillë mund të vendoset nga sekretaria gjyqësore në çdo rast dhe në çdo ditë që një palë ndërgjyqëse paraqitet për të tërhequr kopje të vendimit gjyqësor. 

12. Në vështrim të rrethanave të mësipërme, Kolegji vlerëson se kërkesa drejtuar Gjykatës Kushtetuese është paraqitur pas kalimit të afatit 4-mujor të parashikuar nga neni 71/a, pika 1, shkronja “b”, i ligjit nr. 8577/2000. Për këtë arsye, kërkuesi nuk legjitimohet ratione temporis për vënien në lëvizje të juridiksionit kushtetues.    

13. Në përfundim, Kolegji vlerëson se kërkesa e paraqitur nuk plotëson kriteret ligjore për pranimin e saj për shqyrtim në seancë plenare.
PËR KËTO ARSYE,
Kolegji i Gjykatës Kushtetuese të Republikës së Shqipërisë, në bazë të neneve 31 dhe 31/a, pika 2, shkronja “ç”, të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,

V E N D O S I:
Moskalimin e çështjes për shqyrtim në seancë plenare.

